
Galderak 
TXILLARDEGI / Hizkuntzalari eta idazlea 

Gertaera latzak egun haueta-
koak: bi pertsona gazte, osa-
sunean arrestaturik, galdeke-
taren ondorioz hilik gerta-
tzeak, aisago gogorazten 
baitio nornahiri Haitiko 
giroa, Sueziakoa baino. 

Hots, eta nire uste apalaz, 
inkesta soziologiko bat egingo 
balitz, gutxi gora-behera hau aterako litzateke, 
besteren artean: biste urdina paparrean darama-
tenen multzoa, Donostiako alkatetza eta Jaurla-
ritzako Hezkuntza Saila bi psoe-cialistaren es-
kuetan egotea ontzat ematen dutenen multzoa, 
eta Auto-Determinazioa ad calendas graecas 
abandonatzea zilegi jotzen dutenen multzoa, 
oso multzo antzekoak direla. Areago: multzo 
berberaren aurrean gaudela uste du anitzek; 
Koldo Mitxelenak esango lukeen bezala, hainek 
«tienen la sospecha vehemente» pertsona ber-
berak ez ote diren. 

Haratago joan behar da, ordea. Zeren hiru 
multzo ezin antzekoago honetan, gertakari ezin 
larriago horiek ez baitute psoe-cialistengandik 
urruntzeko inolako gogorik sortu. 

Alderantziz. Oraindik ere gure kaleetan hil-
dakoen oroitzapen etsia bizi-bizi zegoelarik, 
Madrileko Gobernuan sartzeko bere joran disi-
mulatu-ezina aldarrikatu du «euzko» alderdi 
ezagun batek... 

Haratago joan behar dela idatzi dut arestian. 
Eta berriz errepikatuko dut: haratago joanda, 
nola uler daitezke jokaera horiek? Garbikiago 
mintzatuz. Horrelako munstrokeriak ikusita, 
horrelako saldukeriak behin eta berriz gure au-
rrean gertatuta, nola uler daiteke deskalabro 
mordo hori euskal-herritar mordo handi batek 
onartzea? Nola ez da azkarkiago mamitzen 
euskal bihotza duen herritar mordo soziologi-
koaren ihes politikoa? 

Zer dago gugan, zer dago itsusirik mogi-
mendu abertzalean, hurbilketa bidezko hori 
freinatzeko adinakorik? Zerk uxatzen ditu gu-
gana gerturatuko liratekeen horiek? Ene ustez 
garbi dago hau: etsaiaren jukutriez gain, neke 
ulergarriez gain, beste zerbaitek isolatzen 
gaitu. Eta bada garaia gure barruan ere ausarki 
gauzak begiratzeko. 

Gudarien sakrifizio lazgarriaren ondoren, 
traidoreen saldukeria ezin nabarmenagoen au-
rrean, oraindik ere herri hau beste abiada batez 
bere burujabetzarantz ez abiatzea, «ez da nor-
mala». 




